
Тормышыбыз хәвефсез, ныклы, ямьле. Мин бәхетле. Бер уйласаң, күп кирәкмени кешегә бәхетле булу өчен. Һәрберебездә булган аерым борчуларны, кыенлыкларны санамыйча, зурга алмыйча, чын мәгънәсендә әйтсәк, без бәхетле тормыш белән яшибез. 

Минем исемем Алия. Мин Алабуга районы  Морт урта мәктәбенең 11 сыйныфында укыйм.  Мәктәбебездә  авыл халкының үткәнен чагылдырган искиткеч  күп мәгълүматлар тупланган “Туган якны өйрәнү” музее эшли.  Белем алу белән беррәттән, мин шул музей эшендә теләп катнашам.  Минем алда саргая төшкән фоторәсемнәр, фронттан  килгән   хатлар, сугыш ветераннарының истәлекләре. Аларны укыйсың да, хисләнеп моннан инде 60 ел элек булган вакыйгаларны күзаллыйсың.
1418 көн дәвам иткән Бөек Ватан сугышы... Тиздән илебез халыклары Бөек Җиңүнең 60 еллыгын бәйрәм итә икән, бу җиңүнең бәясе -  миллионлаган кеше гомере. Бөек Ватан сугышына безнең Морт авылыннан 515 кеше китте. Шуларның 267се сугыш кырында ятып калды. Сугышның кара канаты һәр өйгә диярлек кагылып узды. Фазлиахметов Нургали абыйлар гаиләсеннән фронтка 5 кеше киткән. Исән кайтканнары Нургали һәм Әхмит. Аглямов Муллахмәт абыйлар гаиләсеннән дүрт кеше. Исән кайткан бер Муллахмәт кенә. Ситдиковлар гаиләсе аталы-уллы Вафа һәм Хәсәннәрне югалткан... Бу исемлекне бик озак дәвам итәргә мөмкин булыр иде. 
Минем сугыш кырында ятып калган егерме өч яшьлек япь-яшь егет – Сабирҗан Гыйззатуллин  батырлыгы турында сөйлисем килә.

Каберең кайдадыр билгесез,

Туфрагың күмгәндер үләннәр.

Китмиләр күңелдән беркайчан

Ил өчен көрәшеп үлгәннәр.

Агачларның яфраклары сирәкләнә төшкән, үлән сабаклары каты, биектә-биектә торналар китеп баралар түгелме? 

Торналар таш стена белән уратып алынган авыл уртасындагы туганнар каберлеге өстеннән очып баралар. Ап-ак чәчле, төз гәүдәле, кәчтүм җиңенең берсен кесәсенә тыккан Рахматулла абыйның карашы ирексездән мәрмәр ташка язылган исемлеккә төште. Ул таныш фамилияне, исемне эзләп тапты – Гыйззатуллин Сабирҗан Гыйззатулла улы. 
Энесе Сабирҗан нинди матур табигать кочагында ята икән, кабер тирәсендә соңгы көзге чәчәкләр. Егерме өч яшендә үлеп калган энесе белән сугыш ветераны Рахматулла абый 40 елдан соң Новгород өлкәсенең Язвище авылында туганнар каберлегендә “очрашты”. 
Сабирҗанның да бит хыялы тыныч профессия кешесе – укытучы булу иде.  Шул теләк белән ул 1937 елда Мамадыштагы педучилищега укырга керә. Аны тәмамлап, Морт урта мәктәбендә укыта. Ләкин сугыш аның хыялларын өзә.  Рәхмәтулла абыйга энесе Сабирҗан белән “очрашу”  мәктәп укучыларының ярдәме белән тормышка аша. 
Музейда шулай ук Сабирҗанның авылдашларына язган хаты бастырылган  “Сталинский путь” район газетасы саклана. Үзенең хатында ул авылдашларын тиздән киләчәк җиңүгә рухландыра. Бу хатны укып аның ихтыяр көченә сокланасың.
“ Кадерле якташлар! Без газета һәм хатлар аша сезнең тылда бар көчегезгә тырышып эшләвегез, фронтка ярдәмне көннән-көн көчәйтүегез турында ишетеп торабыз. Бу бик яхшы. Ләкин дошманны тизрәк тар-мар итү өчен без үзебезнең көчләребезне һәм мөмкинлекләребезне тагы да ныграк тупларга тиешбез. Моны сез аңлыйсыз. Шуңа күрә дә үз постларыгызда тагы да, моңа кадәр булганга караганда да тырышыбрак эшләгез. Хезмәт дисциплинасын ныгытыгыз. Фронтка ярдәмне тагы да көчәйтегез.

Сәлам белән якташыгыз кече лейтенант С.Гиззатуллин.”

Тагын бер язмыш. Морт авылының нәкъ уртасында  Нәгыймә әбигә, сөйгәне Гыйлмулланы искә төшереп, тупыллар үсеп утыра. Нәгыймә килен булып төшкәндә бу агачлар бик кечкенә, яшьләр иде әле. Аларны Гыйлмулла утырткан булган. Ул гаиләдә дүртенче малай булып дөньяга килә. Әтисе Сафиулла малай тууга бик куана. Менә тагын бер бөтен җир өстәлде дигән ул. Ни әйтсәң дә, ул елларда  малайлар санына карап җир биргәннәр бит.  Гыйлмулла төпчек малай, кыскарак буйлы җитез хәрәкәтле, эшкә булган егет булып үсеп җитә. Әкренләп әтисеннән яшелчә үстерү серләрен өйрәнә, колхозда яшелчәлек бригадасы бригадиры булып йөри. Аның оештыру сәләтен күреп, тиздән колхоз председателе ярдәмчесе итеп сайлыйлар. 
Сугыш... Гыйлмулла да корал алып, туган илне фашист илбасарлардан сакларга китә. Аны хатыны Нәгыймә, кызлары Тәския, Сания һәм улы Зиннур озатып калалар. Алар әле яшь иделәр, әтиләренең канлы сугышка киткәнлеген аңлап та җиткермәгәннәрдер. Нәгыймә аннан хатлар көтте. Әйе, өчпочмаклы солдат хатлары килә тордылар. Бу хатларда дошманны тар-мар итеп исән-сау әйләнеп кайту теләге иде. 1943 елның ноябрендә Нәгыймә кулларны өтеп алырдай хат алды: “Сезнең ирегез сержант Сафиуллин Гыйлмулла социалистик ватаныбыз  өчен сугышта, үзенең хәрби антына тугры калып, Смоленск өлкәсе Ярцево районы Крапивка авылы янында геройларча һәлак булды.” Күпме яшь коелды бу хатны алгач... 
Балалар үсеп җитә, гаилә корып үзләре балалар үстерәләр. Өй артындагы тупыллар әтиләрен искә төшереп, һәр яз саен яшел яфракка төренәләр. Сугыш бетү белән үк Нәгыймә ире үлеп калган Смоленск якларына барып чыгу хыялы белән яшәде. Бетте сугыш... Аякка басарга, балаларны үстерергә кирәк булды. Улы Зиннур да әтисенең каберен табу, анда булу уе белән яшәде. Шул максат белән ул Ярцево мәктәбе кызыл эзтабарларына хат язды. Ләкин җан тынычландырырлык җавап килмәде: “Ярцево шәһәрендәге туганнар каберлегендә сезнең әтиегез Сафиуллин Гыйлмулланың исем, фамилиясе юк”, - дип язылган иде.
 Еллар хаман үтә торды, яңа геройларның батырлыгы, исемнәре ачыклана барды. Безнең мәктәп эзтабарлары да Зиннур абый башлаган эшне дәвам итәргә булдылар. Тиешле документларны әзерләп җибәреп уңай нәтиҗәләргә ирештеләр. Авылдашыбыз Сафиуллин Гыйлмулла исеме туганнар каберлегендәге мәрмәр ташка  алтын хәрефләр белән язылды.
Гыйззатуллин Сабирҗан һәм Сафиуллин Гыйлмулла үлеп калган авылдашларыбызның икесе генә. Аларның һәрберсе турында  шулай горурланып сөйләргә мөмкин. Аларның исемнәрен мәңгеләштереп авылыбызның нәкъ уртасында агачлар арасында таш һәйкәл тора. Анда уеп  267 батырның исеме мәңгеләштерелгән. Авылымның олысы, кечесе алар алдында баш ия.
Сугыш инде күптән тәмамланды, җиңүле салют залплары тынды. Вакыт, канатлы кош кебек, тиз уза, көннәр, айлар, еллар артта кала. Инде җиңү яулап кайткан батырларның да күбесе фани дөньядан китеп бара.  Ләкин алар безнең күңелләребездә әле дә яши.

Шундыйларның берсе Әхмәтов Идрис Әхмәт улы. 
Сугыш елларында кемдер: “Әгәр сугышның кайнарлыгын градусник белән үлчәргә мөмкин булса, Сталинград өчен сугышларда термометр эчендәге терекөмеш йөз градуска күтәрелгән булыр иде” – дип язды. Чыннан да, кешелек тарихында андагы кебек кайнар һәм кызу сугышлар булганы юк әле. Бу көннәрне бик яхшы хәтерли Идрис. Алар Сталинград янында 22 көн камалышта тордылар. Бу вакытта шофер Идрис үзенең прицеплы машинасы белән фронттан яралыларны, ә фронтка азык-төлек ташыды. Үзенең хәрәкәтчәнлеге, шаян сүзле, техниканы яхшы белүе белән башкалардан аерылып тора иде бу татар егете. Курку белмәс Идрисне “Сталинград өчен” медале белән бүләклиләр.

... Сугышка кадәр Идрис туган авылында 7 сыйныф белем ала. 1935 елда ВЛКСМ сафларына керә. Сугыш хәбәрен Ворошиловград өлкәсендә ишетә һәм шуннан егерме биш яшьлек егет 1941 елның 22 июнендә сугышка китә. Ул беренче Белорусс фронты составында сугыша, бу фронт белән Рокосовский командалык итә. 1945 елга кадәр ул кыр госпиталендә шофер була. Сугыш еллары аны Берлинга кадәр алып килә. Шатлыклы җиңү хәбәре... Ачы күз яшьләре белән катнаш шатлык, чөнки бу көнне Идриснең әтисе һәм энесе Хафиз дә күрә алмый.
 Мәктәп укучылары шулай бермәлне Идрис абыйның истәлекләреннән кызыклы мәгълүмат алалар. Ул сугышның беренче көненнән алып соңгы көненә кадәр Иван исемле белорусс  егете белән бергә була. Фронтташ дусты турында ул бик җентекләп сөйли. Алар  адреслар бирешәләр һәм сугыштан соң очрашырга дип вәгъдәләр куешалар.  “Кайда инде ул очрашу, менә 40 ел үтеп бара...” – дип офтанып куя Идрис абый. Мәктәп эзтабарларына шул гына кирәк. Алар ерак Белоруссияга Аленич Иван Григорьевич адресына хат юллыйлар һәм Бөек Җиңүнең 40 еллыгына багышлап оештырган “Хәтер “ кичәсендә ике фронтташ дусның очрашуын оештыралар. Бу истәлекле көннәр турында Морт авылында әле дә дулкынланып сөйлиләр.
Бүген  кечкенә гәүдәле, гармунын сыздырып уйнаучы Идрис абый да, олы гәүдәле, шат йөзле Иван дәдәй дә инде вафат. Ләкин аларның истәлеге безнең күңелләрдә мәңге яшәр.
Бүгенге тормышыбыз шатлыклы таңнарга бай, киләчәгебез тагын да гүзәлрәк булачагына ышанып яшибез. Туган авылыбыз йөзе еллап түгел, айлап, көнләп үзгәрә. Боларның барысы өчен дә без, барыннан да элек илебезгә азатлык алып килгән, утлар-сулар кичкән, яшендәй яшьнәп үткән тормыш сәхифәләренә бай булган авылдашларыбызга бурычлы. Тынычлык ул – яшәү, тормыш. Тынычлык ул - бәхет, сәламәтлек. Тынычлык – кибет киштәләрендәге ипекәйләр. Тынычлык - мәктәпләрдә, балалар бакчаларында тәтбияләнүче балаларның көләч йөзләре.  Тынычлык – җир шарындагы барлык халыкларның рәхәт яшәве. Тынычлык теләү генә аз, аның өчен һәркем көрәшергә тиеш. Ул – намуслы хезмәт, яхшы уку, туган илебезне саклауга әзер булуыбыз. 

Без беркем дә, бернәрсә дә онытылмады дибез. Бүгенге көндә явыз Гитлерны җиңгән 11 ветераныбыз исән, ләкин аларга Афган сугышында катнашкан Раиф, Рөстәмнәр, Чечен җирендәге явызлыкларны күреп кайткан Сирин һәм Ришатлар өстәлде. 
Кешеләр, акылларыгызга килегез! Без бит әле Бөек Ватан сугышы ветераннары алдында да бурычыбызны түләп бетермәдек диясе килә.

Күгебез аяз булсын, җиребез бай булсын, аналар чәче кайгыдан агармасын – бу дөньядагы барлык тынычлык сөюче халыклар теләге, минем – Морт авылында яшәүче Гөлфиянең, сыйныфташларымның теләге. 

Мин үземнең хезмәтемне түбәндәге документларның күчерелмәләре белән тулыландырам.

1. Фронттан килгән  хатлар:

· Гатауллин Лотфулланың әти-әнисенә язган сәлам хаты

· Гатауллин Лотфулланың фронтташ дуслары аның үлеме турында хәбәр итәләр.

2. Гыйззатуллин Сабирҗан турында документлар:

             - Гыйззатуллин Сабирҗанның фоторәсеме һәм үлүе турында хәбәре.

            - Туганнар каберлеге һәм Валдай военкоматыннан килгән хәбәр.

             -  Сабирҗанның редакцияга язган хаты.

              -  1942 елда чыккан “Сталин юлы” газетасы. Анда лейтенант Гыйззатуллинның  авылдашларына мөрәҗәгать хаты урнаштырылган. 

3. Сафиуллин Гыйлмулла турында документлар:

· Сафиуллин Гыйлмулланың үлеме турында хәбәре.

· Ярцево военкоматыннан подполковник Карповның мәктәп укучыларына язган рәхмәт хаты.

· Смоленск  өлкәсеннән килгән хат.

4. Әхмәтов Идриснең  фронтташ дусты Аленич Иван Григорьевичтан         

      килгән хаты.
